
INNHOLD

KAPITTEL 1
VARGHOLMEN


FORORD

«Kodemysteriet» er den tredje boka om Anna og hunden hennar Kaspar. Denne gongen har ho igjen med seg venene Siri og Erik, som vi møtte i den første boka, «Amulettmysteriet».

Også denne gongen er det fleire historier, fleire trådar, som til slutt blir fletta saman til løysinga på mysteriet. Det aller meste er rein fiksjon – men noko er sant.

Når vi eit par gonger går tilbake til året 1497, skriv eg om to personar som verkeleg har levd. Den eine er dominikanarpateren, ordensreformatoren og botspredikanten Giròlamo Savonaròla. Det er tilfelle at han arrangerte bokbål i Firenze, der kunstverk han fann umoralske, blei brende. Den andre personen som verkeleg har levd, er Aldo Manuzio. Han etablerte ei trykkpresse i Venezia og var ein viktig talsmann for den humanistiske rørsla på den tida. Historia eg skriv rundt desse to personane, er rein dikting.

Etter kvart som ein kjem ut i boka, vil det kjende «Voynich-manuskriptet» bli omtalt. Rex fortel om manuskriptet i boka:

«Voynich-manuskriptet er enno ei av verdas mest gåtefulle bøker. Ho er produsert i det 15. eller 16. hundreåret og består av 240 illustrerte sider.

Språket og forfattaren er ukjende. I 1912 fekk bokhandlaren Wilfrid M. Voynich tak i boka, det er etter han manuskriptet har fått namnet sitt. Det har blitt drøfta mykje opp gjennom tida kven som skal ha skrive manuskriptet. Nokon meinte at den engelske filosofen Roger Bacon, som levde på 1200-talet, var forfattaren. Ei analyse har datert boka til mellom 1404 og 1438, men det er enno ingen som veit kva boka handlar om.»

Dette er også tilfelle. Ingen har løyst koden for kva dette manuskriptet handlar om. Fleire forfattarar har blitt inspirerte av dette uløyste mysteriet til å skrive kriminalromanar, og denne gongen er det eg som prøver meg. Men mi historie har heller ingen ting med det verkelege liv å gjere.

Framsida på boka er også denne gongen laga av Tarjei Rypdal Eide. Som ein del av bakgrunnen er det brukt eit bilde som er henta frå Paul Lunde si bok frå 2010: «The Secrets of Codes». Tala og bokstavane er frå kryptoanalytikaren Étienne Bazeries (1846 – 1931) si kladdeblokk, mannen som er kjend for å ha funne nøkkelen til «Ludvig 14.’s store chiffer», kodesystemet Ludvig 14., hoffet og styresmaktene brukte for å sende hemmelege bodskap i ei politisk uroleg tid.


KAPITTEL 1

VARGHOLMEN

Firenze, måndag 12. april 1497

I det mørke smuget stod ein mann i skjul inntil eit tre. Lyset frå ei lykt kom sakte nærare. Han kunne enno ikkje sjå kven som bar lykta, for den vide hetta på kappa den mørkkledde hadde på seg, kasta skugge over andletet. Mannen såg seg vaktsamt rundt. Hjartet hans banka fort. Han visste at oppdraget han no skulle få, måtte utførast i største løynd. Han måtte vere sikker på kven som var ven – eller fiende. Han tok eit steg fram frå skjulestaden sin. «Dette dokumentet må leverast så fort som råd», kviskra den mørkkledde, som no stod rett framfor han. Ei smal hand rekte fram ei lita bok. Boka var kledd i brunt kalveskinn, utan tekst av noko slag på den mjuke permen. «Ho skal leverast til Aldo Manuzio personleg. Trykkpressa hans er i Venezia, og du må reise allereie i natt. Aldo Manuzio veit at du kjem, og han veit kva han skal gjere med dokumentet. Sørg for at det ikkje kjem i hendene på Savonaròla, eller nokon av hans menn. Du må vakte det med ditt liv.»

Eduardo, mannen som no var hyra som kurér for dette viktige dokumentet, bukka, gøymde boka på innsida av kappa si og tok imot den vesle skinnpungen med myntane den kappekledde ga han. Andletet var framleis skjult, stemma var kviskrande, men då lyden av raske fotsteg blei borte, og skuggen forsvann i mørkret, rakk han likevel å oppfatte at personen var ei kvinne.

--

Vargholmen, måndag 1. oktober 2018

«Dette hadde eg ikkje sett for meg! For eit kråkeslott av eit hus, Anna!» sa Siri, mens ho vrei og vende på mobilen sin for å ta eit bra bilde av huset.

«Kråkeslott er ordet!» lo Anna, og løfta opp slåa på den vindskeive porten. Det høyrdest ein skrikande lyd då ho dytta han opp. Porten hang på den eine hengsla. Den andre var knekt av rust. Jamringa kom frå den eine hengsla som åleine måtte bere den tunge porten.

«Det ser ut som eit spøkelseshus!» kom det frå Erik, som gjekk litt bak dei to jentene på grusgangen fram mot huset. Dei stoppa utanfor det store, gamle huset, med kvite, malingsslitne skodder ved vindauga, og ei diger, kvitmåla inngangsdør, fire trappetrinn opp frå bakken. Sjølve huset var også kvitt, men malinga hadde flassa av fleire stader på veggflatene. Det høge, smale huset med karnapp stikkande opp og ut både her og der, såg nesten ut som om det svaia svakt i vinden. Rundt huset var det eit villniss av ein hage. Hagen hadde ikkje blitt stelt på årevis – dei gamle epletrea, ripsbuskene og rosene fekk leve sitt eige liv og vekse som dei ville. No hadde alle blada frå trea blåse bort, og dei nakne greinene klamra seg til kvarandre som om dei fraus. Det som ein gong hadde vore eit kvitt stakittgjerde rundt hagen, mangla både stolpar og bord og gliste som ein roten tanngard mot dei.

«Det er eigentleg onkel Peter sitt hus», sa Anna. «Eller var, rettare sagt, sidan onkel Peter døydde for ei tid sidan.»

«Han har du ikkje fortalt om før», kom det frå Erik. «Peter var eigentleg farmors onkel», sa Anna, «men vi kalla han onkel alle saman. Han flytta til USA då han var ung, men han hadde dette huset, barndomsheimen sin, som feriehus.»

Anna sjølv hadde møtt han berre eit par gonger, men kvart einaste år, på bursdagen sin, fekk ho eit kort frå han. Han gratulerte ho med dagen og skreiv alltid eit lite vers som helsing. Det var ikkje alltid Anna forstod kva som stod i desse versa, men korta var fine, så ho hadde tatt vare på alle saman. Dette året kom det ikkje noko kort frå Peter. Anna hadde stussa på dette, men forstod kvifor, då meldinga om at Peter var død kom like etterpå. Kanskje Peter hadde vore sjuk, og ikkje orka. Det var litt rart å tenke på at det no aldri ville komme fleire kort frå han.

Det var faktisk mange år sidan familien hadde sett Peter – så vidt dei visste hadde han ikkje vore i Norge på lenge. Dei rekna med at han hadde gitt lyd frå seg om han kom. Peter ville tydelegvis ikkje selje det gamle huset sitt, sjølv om han sjeldan var i Norge. Annas farmor såg etter det av og til, sidan ho var den næraste slektningen.

Seint i august hadde dei fått vite at gamle Peter var død, og enno ei stund etter det kom brevet frå advokaten. Då fekk dei vite at Annas farmor hadde arva Peters gamle hus. Men farmor meinte ho hadde nok med sitt eige. Ho hadde ikkje bruk for endå eitt å halde i stand. Ingen i familien visste heilt kva dei skulle gjere med det – om dei skulle selje huset eller pusse det opp, og kanskje sjølve bruke det som feriehus.

No var det haustferie og eit bra tidspunkt å inspisere huset. Annas foreldre hadde fått den oppgåva sidan dei budde nærast. Anna hadde skulefri heile veka, men mor og far hadde fri frå jobben berre denne eine dagen.

Huset låg på ei lita øy, ein times køyretur frå byen der Anna, mor og far budde. Ein molo frå fastlandet førte ut til øya. Det var nokre få andre hus der, men dei låg alle eit stykke frå Peters hus, på den andre sida av øya. Øya var uansett ikkje stor – det tok berre ein times tid å gå til andre sida. Mot vest låg det gamle kystfortet. Under krigen hadde tyskarane bygd slike fort langs heile Norskekysten, og her på Vargholmen, som den vesle øya heitte, låg det gamle bunkersar og ruinar frå bygningar som eit minnesmerke etter krigen.

Denne haustferien fekk Anna besøk av dei to venene sine, søskena Siri og Erik. Dei budde i Oslo, men tok gjerne flyturen til Nordvestlandet for å besøke Anna. Dei hadde blitt kjent med kvarandre ein sommar då dei hadde vore på båtferie med familiane sine. Sist sommar hadde dei dumpa borti eit spennande mysterium med ein gammal, afrikansk amulett. Saka hadde blitt fort oppklart, takka vere innsatsen deira.

Annas foreldre hadde allereie vore innom huset eit par gonger, men hadde no sett av ungdomane utanfor huset mens dei køyrde over moloen inn til den vesle tettstaden for å handle.

Anna vrei om nøkkelen, og døra opna seg sakte inn mot ein mørk gang. I det same dundra ein rask skugge forbi dei, der dei stod på trappa. Det var Kaspar, Annas bullterrier, som hadde vore ute på sin eigen vesle ekspedisjon i hagen.

